
Гьажи - Давуд Муьшкуьрви
 – лезги халкьдин кьегьал!

УЖКХ-диз баркалла!

Кьегьалвиляй–жуьрэтлувилин орденар!

Каспийскдин цIийи мэр Арсен Шерифов

2026-йисан 25-июндиз Ахцегь райондин 
кьил Палчаев Абдул-Керим Нажмудиновича чпи 
аскервилин буржи тамамардайла чанар гайи кьве 
аскердин мукьва-кьилийрив абур телеф хьайидалай 
кьулухъ ганвай Жуьрэтлувилин орденар вахкана. 
Серенжем райондин администрациядин дараматда 
кьиле фена. Наградаяр Ахцегьрин хуьруьн агьа-
ли Жамидин Шерифович Юзбегован уьмуьрдин 
юлдашдив ва Смугъулрин хуьряй тир Исакьов 
МутIалиб Къадировичан хайи стхадив вахкана. 

Аскервилин кьве къуллугъчини женгинин махсус 
серенжемдин вахтунда къалурай викIегьвилерай ва 
кьегьалвилерай и орденриз лайихлу хьана, амма, 
гьайиф хьи, чеб телеф  хьайидалай кьулухъ. 

Серенжемда «Память гор» тIвар алай СВО-дин 
ветеранрин Ассоциациядин председатель Радик 
Вагьабова, гьакIни телеф хьанвай игитрин мукьва-
кьилийри ва багърийри иштиракна. Чпи Ватан ва 
несилрин экуь гележег патал чанар гайи аскерар 
гьамишалугъ яз чи рикIера амукьда. 

Арсен Шерифов Каспийскдин кьилин векил-
вилер вахтуналди тамамарзавайди яз тайинарна-
ва. Дагъустандин Кьилин везифаяр вахтуналди 
тамамарзавай Федор Щукина идан гьакъиндай 
Указдал къул чIугуна. Виликдай Арсен Шерифова 
шегьердин радминистрациядин руководителдин 
заместителдин къуллугъдал кIвалахзавай. Ше-
рифова Каспийскдин мэрдин къуллугъдилай вич 

2026-йисан 9-июндиз отставкадиз экъечIай Борис 
Гонцов эвезна.

Куьруь биография. Арсен Мегьтиевич Ше-
рифов 1986-йисуз Дагъустандин Огни шегьерда 
дидедиз хьана. Адан бине Ахцегь райондай я. 
2009-йисуз ада Саратовдин технический универ-
ситет куьтягьна ва экономист-менеджервилин 
пеше къачуна. 2009-йисалай 2011-йисал кьван 
А.Шерифова гьа и вузда социально-гуманитарный 
факультетда кIелна. 2011–2015-йисара Дагго-
стехуниверситетдин старший преподавателвиле 
кIвалахна. 

Муниципальный къуллугъдал Арсен Шерифов 
2015-йисалай ала. Сифте адакай Каспийск шегьер-
дин кьилин заместителдин меслятчи, ахпа чкадин 
«Аваданламишунин комбинат» МУП-дин дирек-
тордин заместитель хьана. 2017-йисуз Шерифова 
мэриядин культурадин ва жегьилрин политикадин 
крарай Управлениеда кьилин пешекарвилин къул-
лугъ, ахпа Каспийскдин администрациядин маса 
къурулушда – экономикадин ва инвестицийрин 
политикадай тешкиллувилинни проектдин Управ-
лениеда гьа ихьтин жуьредин къуллугъ къачуна. 
2019-йисан 1-апрелдиз Арсен Шерифов Дербент 
шегьердин кьилин заместителвиле тайинарна.Са 
йис алатайла, ам и къуллугъдилай хъфена.

2024-йисан 20-майдиз А.Шерифовакай Ка-
спийскдин мэрдин сад лагьай заместитель хьана. 
И къуллугъдал ада вич та 2026-йисан 15-июндиз 
шегьердин кьилин везифаяр вахтуналди тамамар-
завайди яз тайинардалди кIвалахна. 

Аварийный гьалар алуддай-
ла кьакьан пешекарвал ва теш-
киллувал къалурунай райондин 
УЖКХ-дин вири къуллугъчийриз 
жуван, райондин администрация-
дин ва райондин вири агьалийрин 
тIварунихъай чухсагъул малумар-
зава. 

Куь коллективди кьабулай тади 
ва тешкиллу серенжемар себеб яз 
тIебиатдин бетбахтвилик вичиз 
хасаратвал хьанвай «Маза-дере – 
Ахцегь» цин проводдин къайдадай 
акъатай чкаяр лап куьруь вахтара 
туькIуьр хъувуна. И карди квелай  
лап четин шартIара халкьдин 
месэлаяр менфятлудаказ гьялиз 
жедайди тестикьарзава. 

Суткадин вахтунилай ва гьава-
дин шартIарилай аслу тушиз куьне 
гьар юкъуз кьиле тухузвай кIвалах 
райондин агьалийрин яшайишдин 
къулайвал таъминарунин, санита-
риядин къайда хуьнин бине жезва. 

«Ахцегь район» МР-дин кьил
 А-К.Н. ПАЛЧАЕВ

30-июндиз Ахцегьа Гьажи -Давудан тIварунихъ галай ял ядай 
багъ ачухна. Лезги халкьдин кьегьал хциз кутугай памятникни 
хкажнавай анаг райцентрдин Калун мягьледа тамашуниз лайихлу, 
инсанрин рикI алай  чкадиз элкъвенва. Культурадин ва ял ядай 
багъ ачухунин репортаж чна «ЦIийи дуьнья» газетдин къведай 
нумрада чапда. Исятда Гьажи-Давуд вуж ятIа, адахъ халкьдин 
таъсиб хуьдай гьихьтин алакьунар хьанатIа куьрелди рикIел хкин.

Г ь а ж и - Д а в у д  ( 1 6 8 0 
–1735/1736) – им гьакъикъи 
тарихдин личность, военный ва 
политический регьбер, XVIII 
асирдин эвелра РагъэкъечIдай 
патан Кавказда Ирандиз акси 
восстанийрин руководитель, 
диндин деятель (шейх) я. Адаз 
лезги халкьдин итижар, аслу 
туширвал,чпин гележег хкягъ-
унин азадвал патал женг чIугун 
кьисмет хьана. Ам Муьшкуьр-
ский уезддин  (Азербайжандин 
гилан Къачмаз район) Дедели 
хуьре дидедиз хьана. Миллетдин 
рекьяй лезги я, диде-бубадин 
асул-бине Дагъустандин Ахцегь 
райондин Чеперин хуьряй тир. 
Меккедиз зиярат авурдалай кьу-
лухъ ада «гьажи» лагьай гьуьрмет-
дин тIвар къачуна. Гьажи-Давуд 
савадлу инсан тир. Лезги, араб, 
туьрк, ва перс чIалар, мусурман-
рин ихтиярар (фикха) чидай ада 
Муьшкуьрда авай медреседиз 
регьбервал гузвай.

Азадвилин гьерекатда роль
1707–1723-йисара Гьажи-Да-

вуда Дагъустанда ва Ширванда 
Сефевидрин (Персия) гьукумдиз 
акси яз хьайи еке восстаниедиз 
регьбервал гана. Наразивилин 
себебар налогрин кIеви зулум, 
персрин администрациядин за-
консузвал ва къызылбашар-ши-
итар    суннитрин геле къекъуьн 
хьана.

Асул вакъиаяр:

•	 1721-йисуз Ше-
маха къачун. Гьажи-
Давуда союзникрихъ, 
гьа жергедай яз I Га-
зикумухский Сурхай–
хандихъ галаз санал 
Шемаха элкъуьрна 
кьуна ва  гьужум-
далди къачуна. Ам 
Ширванда Сефевидри 
мягькемарнавай чка 
тир. 

•	 Теократиядин 
государство ярат-
мишун. Ада вичин 
гуьзчивилик квай 
сергьятра гьакъикъ-
атда суннитрин ру-
гьанийрикай ва чка-
дин жемятдикай даях 
кьуналди аслу тушир 
уьлкве яратмишна. 

•	 Уьлквейрин 
арада дипломатия. 
Аслу туширвал хуьн 
патал Гьажи-Давуд 

Россиядин, Османский импе-
риядин  ва Ирандин арада авай 
итижар хуьз чалишмиш  жезвай. 
1722-йисуз османский султан III 
Агьмеда адан реятвал (поддан-
ство) кьабулна ва хандин титул 
пишкешна ва гьа икI Ширвандал, 
Шекидал, Лезгистандал ва Дагъ-
устандин паюнал адахъ власть 
авайди тестикьарна. 

Уьмуьрдин эхир ва тарих-
дин метлеб

Гьажи-Давуд тамам аслу ту-
ширди жез чалишмиш хьун Ос-
манский империя патал хуш 
кар хьанач, вучиз лагьайтIа адаз 
Россиядихъ галаз авай алакъа-
яр къизгъинариз  кIанзавачир. 
1728-йисуз меслятдин рахунар 
кьиле тухун патал адаз Гянжадиз 
атун теклифна. Гьа ина ам фен-
дигарвилелди дустагъна. Гьажи-
Давуд вичин хизандихъ ва  тереф-
даррихъ галаз санал Османский 
империядиз тухвана: сифте Родос 
островдал, ахпа Гелиболадиз. Гьа 
ина ам тахминан 1735 – 1736-йи-
сара рагьметдиз фена.

 РагъэкъечIдай патан Кавказ-
дин халкьар патал Гьажи-Давуд 
аслу туширвал патал женгина 
лишан ва вичин вахтунин вири-
далайни ири башчийрикай сад яз 
амукьзава. Адан кIвалах лезгий-
рин уьлкве яратмишунин алахъ-
унрихъ ва региондин суннитар 
хуьнихъ галаз алакъалу ийизва.  



2 ЦIИЙИ ДУЬНЬЯ 1-июль 2026-йис, №26

Ватан хуьдайбур тербияламишзава

Кард гачал гададинкьилел ацукьна
Яргъал рекье аваз галат 

хьанвай карван ял ягъун 
патал са шегьердин патав 
акъвазда. АкI туьш жеда 
хьи,  вилаятдин пачагь 
хкягъун патал и шегьердиз 
кьуд патай жемят кIватI 
хьанвай. Ина адет тирвал, 
ахъайзавай кард садални 
а цукь  тийиз ,  мя ре кат 
яргъалди давам жезвай. 
Нубатдин сеферда ачухай 
кард карвандихъ галаз 
къвезвай са етим гачал 
гададин къуьнел ацукьда. 
«ГъалатI хьана жеди галат 
хьанвай гьайван, нин къуьнел ацукьнатIа аку садра» – лугьуз, 
вилик-кьилик квай гьакимри ам мад сеферда ачух хъийида. 
Лув гана атана, и сефердани кард гьадан кьилел ацукьайла, 
жемят тажуб хьана амукьна.

Хъел акатай инсанри гачал кьуна са дехмеда твада. Пуд 
лагьай сеферда ачухайлани, аламат: элкъвена-элкъвена,  ам 
гьа гачал гада авай дехмедин къавал ацукьайла, тешкилатчияр 
сабурдай акъатда. «Ваъ, акI жедач, якъин, ина чна кьатIун 
тийизвай хьтин са сир ава. Чи кьисмет анжах са Аллагьдиз 
чида. Пачагьарни Худадин изиндал хкязавайди аннамишайтIа, 
гьахьтин лайихлу кас я жеди паталай атана ина вичел кард 
ацукьнавай гачал!»,– келимайралди камаллу са агъсакъалди 
жегьилдин чандиз къаст авун фикирзавай лутуйрин вилик 
пад кьада ва адан теклифдалди, вилаятдин пачагьвални гьадал 
тапшурмишда. Вилаятдин тарихда гьич садрани тахьай хьтин 
адалатлу, къудратлу пачагь хьаналда а етим гададикай.

Эхь, гьакъикъатдани, виридуьньядинни каинатдин крар 
идара ийизвай Аллагь-Тааладин сирерай инсанрин кьил 
акъатдач.

«Шерифали бубадин насигьатар» ктабдай

Лумуна АГЬМЕДОВА

Кадет – им Ватандин михьи чешмейрив фейи намуслу руьгьдин гьал я. Им – генра кичIевал авачир 
россиявийрин мягькем несил я. А.И.ЛЕБЕДЬ.

Россиядин МЧС-дин къаюмвилик кваз 
арадал гъанвай кадетрин классрин ва 
школайрин кесерлувал къвердавай артух 

жезва. Ахьтинбурукай сад Псковский областда 
авай, вич  надирди тир, хъсан чирвилер авай вы-
пускникар гуналди машгьур, къадим ва баркаллу 
адетар авай Великие Луки тIвар алай шегьерда 
авай кадетрин школа я. Ам и регионда ихьтин 
жуьредин сад я  ва вични муьжуьд лагьай нум-
радин школадин еридал туькIуьр хъувунва. Адан 
директор чи районэгьли Магьарамов Ратмир 
Хуршидович я. И мукьвара чун адахъ галаз гуь-
руьшмиш хьана ва чна адавай вичикай ва вичин 
кIвалахдикай  суьгьбетун тIалабна.

– Гьар са инсандихъ уьмуьрда ам экъечIна 
кIанзавай девирар ава: школада, институтда кIелунар, 
Яракьлу Къуватрин жергейра къуллугъ авун, хизан 
яратмишун, аялар хьун ва тербияламишун, гьакIни 
жуван уьлкведиз къуллугъ авун.  Уьмуьрдин и девир-
рикай вирибуру фикирзава ва са мус ятIани хкягъун 
ийизва, къарарар кьубулзава. Зунни вири и девиррай  
экъечIна,– къейдна ада.

1974-йисуз КьакIарин хуьре еке хизанда диде-
диз хьана.  1992-йисуз КьакIарин хуьруьн СОШ 
акьалтIарайла,  зун Великие Луки тIвар алай шегьер-
да сельхозакадемияда кIелзавай чIехи стхайрин патав 
фена. Гьа и йисуз ина пединститутдин физической 
культурадинни спортдин педагогвилин факультетдик 
экечIна. Великие Луки шегьерди зун акьван вичин 
гуьрчегвилел, тарихдал, инсанрал гьейранарна хьи, 
за гуьзел и шегьердихъ галаз жуван кьисмет алакъ-
алу авун кьетIна. Гьа инай зун армиядиз къуллугъиз 
фена ва и гуьзел шегьердиз элкъвена хтунни авуна. 
Захъ вичихъ Ватандиз къуллугъ авунин девлетлу 
тарих авай къадимлу урусрин шегьердин тайин пай  
хьунин мурад авай. 

1997-йисуз зун жуван хуьруьнви тир  рушал  
эвленмиш хьана. Исятда чахъ пуд аял ава. Чи чIехи 
руша шегьердин стоматологиядин  поликлиникада 
духтур-стоматолог яз, юкьван руша Смоленскда 
государстводин университетда урус чIалан ва лите-
ратурадин муаллимвиле кIвалахзава. ГъвечIи руша 
кадетрин школа-да 8-классда кIелзава. Адахъ «вице-
ефрейтор» лугьудай кадетвилин званиени ава.   

Директорди лагьайвал, кадетрин школа тарихдин 
чкадал, мемориалдин мулкунал арадал атанвайди  
я. Инал шегьерди Ватандин ЧIехи дяведин сифте  
кьилера немсерин фашистрин чапхунчийрихъ галаз 
женг чIугур ва оборонадин центр хьайи куьгьне 
къеле алай. Гила инал мемориалдин комплекс, эбеди 
цIай, Баркаллувилин обелиск ва  игитвилелди телеф 
хьайи Александр Матросован памятник ала. Гьатта 
школадин дараматни «тарихдин ирс» я. Дяведин 
залан йисарай экъечIай ам цIийи кьилелай туькIуьр 
хъувунва. Великие Луки шегьердиз «Шегьер-аскер» 
гьавайда лугьузвач. Гьавиляй кIвалахдин диб гьами-
ша дявединни ватанпересвилин ва гражданвилин 
тербия тир.  Яргъал йисарин ватанпересвилин тер-
биядин нетижада 2007-йисуз шегьердин админи-
страциядин куьмекдалди муьжуьд лагьай нумрадин 
школадин бинедал кадетрин школа арадал гъунин 
къарар кьабулна.

– Вучиз хкягъун гьа кадетвилин образовани-
един идара арадал гъунал атана?

– И кардихъ  вичин тайин тир себебар авай. Со-
ветрин Союз чкIайдалай кьулухъ тайин тушир девир 
алукьнавай. Ватанпересвилин тербия рикIелай алуд-
навай жегьилрин арада пуларизни девлетриз итиж 
ийизвайбур артух хьанвай. ГьакI хьайила элкъвена 

чешмейрив хтунин ва цIийи шартIарив кьадайвал 
жегьилриз ватанпересвилин тербия гунин къарар 
кьабулна. Сифте камарикай сад и рекье кадетрин 
школа арадал гъун хьана. Лагьана кIанда хьи, гьа 
кадетвал ватанпересвилин тербиядин макьсадрив лап 
кьадайди я. Кадетрин гьерекатдин тарихдихъ дерин 
дувулар ва баркаллу адетар ава. Им гьамиша обще-
стводин гележегдин элита (гафунин хъсан манада) 
тербияламишзавай идара я.

     Алай вахтунда кадетрин школада 450 аялди 
тербия къачузва. Ина жегьилриз аскервилинни ватан-
пересвилин тербия гун кьилинди я.  Кадетрин шко-
лада кIелунар бегьемарайдалай кьулухъ чи хейлин 
выпускникар РФ-дин Яракьлу Къуватрин, ФСБ-дин, 
МВД-дин, МЧС-дин высший кIелдай заведенийрик 
экечIзава. И тегьерда чи концепцияда кхьенвайвал, 
чун чи ученикар вилик финин кьетIенвилер ачухарун 
патал шартIар тешкилиз, чпин яшар тамам тахьанвай 
агьалияр гьам гражданвилин ва гьамни военный ре-
кьяй Ватандиз къуллугъун патал гьазуриз чалишмиш 
жезва, – алава хъувуна Ратмир Хуршидовича. Адан 
гафаралди, школа кардик квай 20 йисан къене же-
гьилриз тербия гунин ихьтин къурулушдин мягькем 
бинеярни арадал атанва. 

– Куьна гьихьтин артухан секция ва кружокар 
ава?

– Чина гзаф крар ученикрин алакьунар ачуха-
рун патал ийизва. Ина жегьилриз вичихъ махсус  
кьетIенвилер авай кадетвилин образование гунилай 
гъейри, гьакI гьар жуьре кружокар ва секцияр кардик 
ква. Гьар са ученикдиз илимдал, музыкадал, спорт-
дал ва икI мад машгъул жедай мумкинвилер ава. Чи 
идарада гьакI активвилелди тарсарилай къецепатан 
кIвалахни кьиле тухузва. Аялар вири менфятлу 
крарал машгъул я. Амма ибурун бинеда кадетриз 
ватанпересвилин тербия гун ава. Эхь, анжах ада чеб 
гележегда обществодин элита жедай жегьилар чIехи 
ийиз куьмек гузва. 

Школадин кадетвилин адетрикай рахайтIа, дирек-
тордин гафаралди, гьар са школа патал адетдинбур 
тир кIелунин йисан эвелдиз ва эхирдиз талукьарна-
вай серенжемар ина тешкиллудаказ кьиле тухузва.  
Сад лагьай  сентябрдиз 1-классдиз атанвай аялриз 
погонар гузва. И жуьредин кар анжах са и чкада 
кьиле физва. Эхиримжи зенгинин мярекатдин юкъуз 
выпускникри школадин пайдахдиз сагърай лугьузва. 
Имни мярекатдин вири иштиракчияр патал гзаф шад 
ва рикIик гъалаба кутадай кар я. 

ЧIехи уьмуьрдиз гьахьуналди ва школадин пай-
дахдивай айрутмиш хьуналди аялри чпин рикIера 
ва руьгьера аваз адан кIусар хутахзава. Кадетвилин 
школа куьтягьайдалай кьулухъ кадетвал  аялрин 
рикIера уьмуьрлух яз амукьзава. Вири линейкайрал 
аялри кадетвилин параддин парталар алукIзава.  И 
кар ина гьар са суварин чарасуз пай я. Ада ученикрин 
низамлувал мягькемаруниз еке таъсирзава. Аял фор-
ма алаз  къекъведайла адан рикIе шадвилин гьиссер 
гьатзава. Ам вичин гафарай ва гьерекатрай хивез 
жавабдарвал къачуз вердиш жезва. ГьакI кадетвилин 
погонриз лайихлу жез алахъзава.

   – Квехъ тербия гунин гьихьтин кьетIенвилер 
ава? 

   – Кадетвилин школада тарсар тухунихъни анжах 
вичиз хас тир кьетIенвилер ава. Вири ибуру кадетар 
низам-къайдадив вердишзава.  Идалайни гъейри, 
образованиедин и идарада классдилай къецепатан 
образование гунин хилерин, кружокрин ва секцийрин 
еке спектр ава. И крари жегьилар герек терефрай 
вилик тухудай мумкинвал гузва.  

И чкада чарасуз кьиле тухузвай серенжемрикай 
сад кадетвилин присяга кьабулун я. Присяга кьа-
булуниз аялар кьуд йисан къене гьазур жезва. Сад 
лагьай классдилай эгечIна кьуд лагьай классдал 
къведалди абуру кадетрин школада махсус курсунай 
чирвилер къачузва.  Вад лагьай классда кьин кьазва. 
Кадетар патал им еке жавабдарвилин вахт я.  КIелиз 
атай сифте кьиляй абуруз кадетвилин  кьин кьунин 
ихтияр къазанмишун чарасуз я  – лугьузва эхир. Эгер 
вуна вун лайихлудаказ къалур тавуртIа, вун кадетрин 
жергейриз  кьабулдач.  Им вичи аялриз хъсан тербия 
гуниз таъсирзавай чи мад са адет я.

Ватан хуьдайбурун Йикъаз талукь яз чи школада 
гьамиша жергеда акъвазунин ва манийрин килигун 
кьиле тухузва. 9-майдиз школадин ученикри адет яз 
парадда иштиракзава.  

Кадетрин корпус акьалтIарзавай гзафбурукай 
тIвар-ван авай военачальникар, чIехи конструкторар, 
художникар, писателар жезва. Саки вири хилера 
абуру агалкьунар къазанмишзава. ГьикI лагьайтIа, 
абуруз ганвай тербия ихьтинди тир. Ватанпересар 
аял вахтарилай тербияламишна кIанда. Гьа икI чна 
чи уьлкведин – ЧIехи Россиядин гележег таъминарда. 
Ватанпересвилин тербия неинки школайра, гьакI 
школадилай  виликан яшда авай аялрин идарайра ва, 
гьелбетда, хизанда кIвачел ахкъулдна кIанда. Анжах 
и дуьшуьшда  хъсан нетижаярни жеда.

ПОСТАНОВЛЕНИЕ

РД, АДМИНИСТРАЦИЯ 
МУНИЦИПАЛЬНОГО РАЙОНА

«АХТЫНСКИЙ РАЙОН»

25.06.2026 года                с. Ахты                                 № 119  

Об организации и проведении на территории 
муниципального района «Ахтынский район» аварийно-

спасательных и других неотложных работ при 
чрезвычайных ситуациях муниципального характера

В соответствии с Федеральными 
законами от 21.12.1994 №68-ФЗ «О 
защите населения и территорий от 
чрезвычайных ситуаций природно-
го и техногенного характера», пун-
кта 2 постановления правительства 
Республики Дагестан от 27.04.2022 
№ 103 «Об организации и прове-
дении на территории Республики 
Дагестан аварийно-спасательных 
и других неотложных работ при 
чрезвычайных ситуациях межму-
ниципального и регионального 

характера», а также пунктом 10 постановления Правительства 
Республики Дагестан от 07.11.2022 № 377 «О поддержании 
общественного порядка в ходе проведения аварийно-спаса-
тельных и других неотложных работ при чрезвычайных си-
туациях межмуниципального и регионального характера на 
территории Республики Дагестан, на основании Устава МР 
«Ахтынский район», администрация МР «Ахтынский район» 
ПОСТАНОВЛЯЕТ:

1. Утвердить прилагаемое Положение об организации и 
проведении на территории Республики Дагестан аварийно-
спасательных и других неотложных работ при чрезвычайных 
ситуациях муниципального характера.

2. Разместить настоящее постановление на официальном 
сайте администрации муниципального района «Ахтынский рай-
он» в информационно телекоммуникационной сети «Интернет» 
и опубликовать в районной общественно-политической газете 
«ЦIийи дуьнья» («Новый мир»).

3. Направить постановление в Министерство юстиции Ре-
спублики Дагестан для включения в регистр муниципальных 
нормативных правовых актов в установленный законом срок.

4. Настоящее постановление вступает в силу со дня его 
официального опубликования.

5. Контроль за исполнением настоящего постановления воз-
ложить на заместителя главы администрации МР «Ахтынский 
район» Гамзаева Роберта Гамзаевича.

Глава муниципального района «Ахтынский район»
                       А-К.Н. ПАЛЧАЕВ

***
С положением можно ознакомиться на официальном сайте 

МР «Ахты ньюс»

Гьуьрметлу юлдашар, райондин «ЦIийи 
дуьнья» газет кIелзавай дустар! Алай девир ахь-
тинди хьанва хьи, пара инсанри чпиз гьар жуьре 
информация Интернетдин куьмекдалди мобиль-
ный телефонрайни компьютеррай къачузва.

Квез чидатIа, чи «ЦIийи дуьнья» газетдиз 
«Ахты-ньюс» тIвар алаз электронный ресурс – сайт ава. Ана элек-
тронный къайдада чи газет, гьакI урус ва лезги чIаларалди рай-
ондин ва республикадин дережадин гьар жуьре алава малуматар, 
материалар гузва. Сайтдиз гьахьзавай инсанрин, яни электронный 
подписчикрин кьадардиз килигна къимет гузва чи кIвалахдиз.

Гьавиляй кIевелай тIалабзава: и карда чаз куьмек це! «Ахты-
ньюс» сайтда эцигун патал квевай куь материаларни редакциядиз 
ракъуриз жеда.

Гьуьрметдивди «ЦIийи дуьнья» газетдин редакция.

Дикъет це!

Капитан Калантарован женгинин рехъ

Гила - асант къайда
2026-йисан 1-майдилай МВД-

ди агьалияр регистрациядин 
учетдай акъудунин цӀийи къайда 
кардик кутаз башламишун те-
клифна. Идакай Россиядин МВД-
дин Миграционный къуллугъди 
хабар гузва. 

Асантди авунвай и къайда 
гьакъикъибур тушир регистра-
цийрин вилик пад кьунихъ ва 
«резиндин» квартирайрихъ галаз 
женг чӀугунихъ элкъуьрнава. 
Эгер са кас ам гьисабдиз къачун-
вай адресда яшамиш жезвачтӀа, 
коммунальный къуллугърай пул 
гузвачтӀа ва кӀваликай менфят 
къачузвачтӀа, ам ана яшамиш 
тахьунин делил гила полиция-
ди рейдар авуналди ва я къун-
шийрин арзайралди тайинар-
зава. Материалар регистрация-
дин органдиз рекье твазва, ада 

лагьайтIа, гьисабдай акъудунин 
гьакъиндай къарар кӀвалахдин 
вад йикъан вахтунда кьабулзава. 
Суддин къаришмишвал ина, адет 
яз, герек къвезвач. И цIийивили 
гьакъикъиди тушиз прописка 
ийизвайбур (ВНЖ, яшайишдин 
къуллугъар патал ва икI мад), 
гьакIни чара ксар чпин кIвалера 
вахтуналди гьисабдиз къачузвай 
иесияр къурхулувилик кутунва.

ГЬИЧ СА КАСНИ, ГЬИЧ СА ЗАТIНИ РИКIЕЛАЙ ФЕНАЧ

Рашид МУРСАЛОВ

И мукьвара зи гъиле «РикIел 
хуьн ва вафалувал, ТОКС-ди 
жагъурзава» кьил алай ктаб гьатна. 
Дагучпедгизда гьеле 1994-йисуз 
чапдай акъатай адан автор Сове-
трин Союздин Игит Николай По-
дорожный я. Ам активвилелди гел 
жагъурунин, яни Ватандин ЧIехи 
дяведа телеф хьайи ватанэгьлийри-
кай делилар кIватIунин кIвалахдал 
машгъул жезвай.  Гел жагъурунин 
рекьери ам Кьиблепатан Дагъу-
стандиз акъудна. 

Виликдай чпиз еке ватанперес, 
тарихдин тарсарин муаллим рагь-
метлу Бейбала Асланович Жафаро-
ва руководство гуз хьайи 1-нумра-
дин АСОШ-дин следопытри, яни 
гел жагъурдайбуру, дяведа телеф 
хьайи ахцегьви аскеррикай хейлин 
материалар кIватIнава. Къе чаз ада 
виликдай вичикай хейлин матери-
алар кIватIай Ватандин ЧIехи дя-
ведин иштиракчи, гвардиядин Ка-
питан Сидредин Калантаровакай 
суьгьбет ийиз кIанзава. 1906-йи-
суз дидедиз хьана. 1943-йисан 
26-июлдиз къати женгерикай сада 
телеф хьана. Орловский област-
дин Роте-Фане хуьруьн къерехда 
авай сурара кучуднава. Къейдин, 
адакай виликан йисара зегьметдин 
ва дяведин ветеран, рагьметлу 
Аливерди Аливердиева райондин 
«ЦIийи дуьнья» газетда макъалани 
кхьейди тир.

Ахцегьрин 1-нумрадин школа-
дин гел жагъурдайбурун дестедин 
руководителди чпи Сидредин 
Калантаровакай делилар кIватIиз 

гьеле 1973-йисалай эгечIдайди 
къейднай. – Чна Орел шегьердин 
1-нумрадин школадиз запрос ракъ-
урна. Анай хтун лазим тир жаваб 
чна сабурсузвилелди гуьзлемишни 
ийизвай, – лагьана ада. 

Эхирни чаз жавабдин чар хта-
на. Гуьгъуьнай ада папкадай Орел 
шегьердин жегьил следопытрин 
чар акъудна ам кIелиз эгечIна. Ана 
икI кхьенвай:

– Гьуьрметлу юлдашар! Куь 
чар чав агакьайла чун Каланта-
ров Сидредин Сефербеговичан 
сурухъ къекъвез эгечIна. Амма 
вичел Рате-Фане тIвар алай хуьр 
чаз жагъанач. Чахъ «Рот-Фронт» 
тIвар алай колхоз ава. Амма ахь-
тинди гьатнач. Гуьгъуьнай чна 
зегьметчийрин депутатрин Орел 
шегьердин Советдиз чар ракъурна. 
Анай жавабни хтана. А жавабдин 
чарче ихьтин гафар авай: «Куь ва-
танэгьли, капитан С.С. Калантаров 
кучуднавай чка чируниз талукь ме-
сэладай куьне СССР-дин Оборона-
дин Министерстводин кадрийрин 
Кьилин управлениедиз запрос авун 
чарасуз я. ГьикI лагьайтIа, облво-
енкоматдин списокрай, Орловский 
область азад хъийидайла телеф 
хьайи аскеррин сиягьда капитан 
Калантарован тIвар авач. Орлов-
ский областда Рате-Фане тIвар 
алай хуьрни авач. 

А чарчел зегьметчийрин депу-
татрин исполкомдин шегьердин 
Советдин председателдин заме-
ститель Н.М. Пикареван кьул алай. 

И месэладиз талукь яз чна Мо-
сковский областдин Подольск ше-
гьерда авай СССР-дин Оборона-

дин Министерстводин Централь-
ный архивдизни запрос ракъурна. 
Анай жаваб гуьзлемишзавайла, 
чаз Калантарован хцелай кьвед 
лагьай чар хтана. Ана ихьтин га-
фар авай: «Алава яз куьн хабардар 
ийизва хьи, Калантаров Сидредин 
Сефербеговича эхиримжи вахтуна 
25633-нумрадин аскервилин ча-
стуна минометрин батальондин 
комиссарвиле къуллугъзавай. 
Адахъ капитанвилин чин авай. 
Адаз Ватандин ЧIехи дяведин 
кьве орден, Яру Гъед орден ва пуд 
медаль ганвай».

Ахцегьрин следопытрин эхи-
римжи запросдиз СССР-дин Обо-
ронадин Министерстводин ка-
дрийрин Кьилин управлениедай 
ихьтин гафар авай жаваб хтана: 
«Ахцегьрин 1-нумрадин юкь-
ван школадин яру следопытрин 
чарчиз жаваб яз къейдзава хьи, 
кадрийрин Кьилин управление-
дин учетдин делилралди, капитан 
Калантаров списокрик ква. Ам 
Ахцегь райондин Ахцегьрин хуь-
ряй я. 1905-йисуз дидедиз хьана. 
1943-йисан 30-июлдиз телеф хьа-
на. Кучуднавай чкадин гьакъиндай 
делилар авач.

Отделдин начальник Во-
йтенко»

И документда са кьадар тай-
ин делилар авай. ГьакI, лугьун 
хьайитIа, капитан Калантаров 
минометрин батальондин коман-
дир ваъ, 45 мм-дин пушкайрин 
батареядин командир тир. Маса 
документра къейднавайвал, ам 
26-июлдиз ваъ, 30-июлдиз телеф 
хьана.

Нарат тар (адаз шамагъажни лугьуда) 
течидай кас бажагьат ава. Пешекаррин га-
фаралди, нарат къум квай накьвада хъсан-
диз экъечIда, гьакIни ам батахлух чкайра 
гьалтзава. 

Гзаф набататрикай хьиз, нарат тарци-
кайни дармандин такьатдин еринда менфят 
къачуз жезва. Шамагъаждин тIурар дезин-
фекция ийидай хъсан такьат яз гьисабзава. 
Тарцин тIурар гатфарин эвел кьиляй, абур 
гегьеншдиз ахъа хьайила, дакIвадай гьалда 
авайла, кIватIзава. КIватIай тIурар, кьелечI 
къатуна аваз экIяна, серин ва шагьвар авай 
чкада 3-4 гьафтеда кьурурун теклифза-
ва. Эгер тIурар гзаф чимивал авай чкада 
кьурурайтIа, абурук квай шкьакь хкатда. 

Пешекарри къейдзавайвал, шамагъаждин 
тIурарик эфирдин чIем, крахмал, минераль-
ный кьел ва С витамин ква. Бронхит авайла-

ни, ингаляция ийидайлани тарцин тIурарин гьалимадикай ва я абур 
кваз гьазурнавай цикай менфят хкудиз жезва. Рахит, визи (золотуха) 
азаррин аксинани ишлемишзава. 

Набатат дармандин такьат яз ишлемишдалди вилик пешекарривай 
меслятар къачун, ишлемишунин къайдайрикайни къадагъайрикай 
галай-галайвал малуматар чирун рикIелай ракъурна виже къведач.

Нарат
ДАРМАНДИН НАБАТАТАР

Вилерин ишигъ хуьх!
Россияда, катаракта уьзуьр авайла, 

тIебии хрусталикдин (вилин шуьше хьиз 
аквадай пай) кIвалах эвездай чкадин надир 
линза акъудиз гатIуннава. Идакай, РФ-дин 
здравоохраненидин Министерстводин де-
лилрал асаслу яз, «Интерфакс» изданиеди 
хабар гузва. 

Вичикай ихтилат физвай «Ясень» тIвар 
алай линза С.Н.Федорован тIварунихъ галай «Микрохирургия глаза» 
медидарадин базада акъудзава. Ам Россиядин агьалийривай государ-
стводин заминвилерин программадин сергьятра аваз эцигиз жеда. 

Чешмедин малуматралди, мичIивал акьалтнавай (помутневший) 
хрусталик акъудайла, адан чкадал эхцигун патал арадал гъанвай и 
линза, еридал гьалтайла, адетдин ИОЛ-дин (интраокулярная линза) 
моделрилай хъсанди я. Къейдзавайвал, ада гьар жуьредин яшара 
авай агьалийрин уьмуьрдин ери хъсанарда. 

Операция авурдалай кьулухъ пациентривай айнаяр гьалдуникай 
отказ ийиз жеда. 

ЦIийиз акъудзавай линза клинический ахтармишунрин тамам 
циклдай акъатнава, ам медицинадин тежрибада гегьеншдиз ишле-
мишун патал гьазур я.

Гьажи Салягь САЛЯГЬОВ

Расулуллагьди (с.а.с.) лагьа-
на: «Куь кьве касдин къал аваз 
хьайитIа, сифте жув къекъечI. 
Гъил къахчу ваз писвал авур-
далай. Иса пайгъамбарди (а.с.) 
лагьана: «Аллагьди ихтияр ганва 
зулумдиз зулум хъийидай. Ваз 
сада са гъуд вегьейтIа, адалай 
агъурди тахьуй. Амма адаз вуна 
гъуд техвейтIа, хъсан я. Вучиз 
лагьайтIа, ваз хъел атун, куьвай 
я? Иблисдивай. Гьелбетда, им 
иблисдиз къуллугъ авур кар я».

Ибн Абаса лагьана: «Пуд кар 
сабурдал ала: капI авун, сив хуьн, 
закат гун. Ибурай 300 саваб ава. 
Аллагьди гьарамнавай краривай 
жува-жув хуьнай 600 суваб ава. 
Жуван кьилел къвезвай бедбахт-
вилера сабур авун, абур аллагь-
дин патай я лугьун гзаф важиблу 
я». Пайгъамбарди (с.а.с.) лагьана: 
«аллагьди къейдна: эгер са касди 
за гайи белейрай сабур хвейитIа, 
за ам ахтармиш хъийидач. Заз 

суддин юкъуз адаз суалар вугуз 
регъуь жеда». Пайгъамбарди 
(с.а.с.) лагьана: «Ни вичин кьи-
лел къвезвай завалрай сабур 
хуьзватIа, Аллагьдин пата вам 
вине авай кас я. Са касди вичел 
атай бедбахтвиликай шикаятар 
ийиз, чIарар чухваз, парталар 
кукIвариз хьайитIа, ам гунагьра 
жеда». Пайгъамбарди (с.а.с.) ла-
гьана: «Квез сабур къведа ва вун 
саламат жеда. Ваз ажугъ атайла 
яд хъухъ. Гьазрет Гьумераз хъел 
атайла адан гъилин чIарар рубаш-
кадин хилелай винел акъатдай. 
Гьа вахтунда ада яд хъвадай ва 
хъел алатдай. Са сеферда Расу-
луллагьни (с.а.с.) Абубакр Сид-
дикь санал акъвазнавайла, сак ас 
атана Абубакридиз кутуг тавур 
ихтилатар авуна. Абубакрини 
а касдал элкъвена. Абубакри 
килигайтIа, Пайгъамбар (с.а.с.) 
хъфизва. Абубакриди лагьана: 
«Я Расулуллагь (с.а.с.), заз вуна 
зи тереф хуьдай хьиз тир». Ра-
сулуллагьди (с.а.с.) «Анал иблис 
атанвай, заз иблис алай чкадал 
акъваздай ихтияр авач» лагьана. 
Пайгъамбарди (с.а.с.) хъел-ажугъ 

атай вахтунда яд ишлемиш ая 
лагьанва. Куь хъел-ажугъ алудда 
ци. ЦIай туьхуьрда ци. Хъел ату 
нам шейтIандивай я, шейтIан 
халкьнава цIукай. Пайгъамбарди 
(с.а.с.) лагьанва: «Пехилвили ин-
сандин хъсан амалар неда». Мад-
ни пайгъамбарди (с.а.с.) лагьана: 
«И дуьнья муъминриз дустагъ я, 
кафирриз женнет я». Пайгъам-
барди (с.а.с.) къейдна: «Аллагь 
куь винел патан акунриз ваъ, куь 
рикIиз, ниятдиз тамашзава. Эгер 
са касди къачунвай бурж вахкуни-
кай фикирзавачтIа, ам къачахвал 
я». Пайгъамбарди (с.а.с.) лагьана: 
«Гьакь-дуьз рахун ам адан михьи 
ният я. Ам ада женнетдиз тухуда».

Зинадизни буфтандиз гьяд 
ава. Гьакь гвай касдин герек ра-
хунарни, ниетни, крарни дуьзбур 
жен. Са касдихъ диндин чирвилер 
авачтIа, ам буьркьуьди я. Чи 
пайгъамбарди (с.а.с.) вичихъ га-
лаз дяве ийизвайбуруз хъсан дуьа 
ийидай. Я Расулуллагь (с.а.с.), 
абур чун рекьиз къвезва лагьана. 
Расулуллагьди (с.а.с.) «Абур гъа-
вурдик квач» лугьудай.

Сабур

Ахцегьрин аграрный колледж: къайгъуяр, гележег…
Дашдемир ШЕРИФАЛИЕВ

Мектебра гьукуматдин имтигьанар (ОГЭ, ЕГЭ) куьтягь хьана, гила гзаф жегьи-
лар пешекарвилин кьилин ва юкьван чирвилерин заведенийрик – вузрикни сузрик 
экечIзава. Абурун арада, гьелбетда, хизандивай къерех тахьана чкадал РД-дин 
Дагъустандин Огни шегьердин ГБПОУ «Аграрный колледжда» (директор – РФ-дин 
сейли муаллим М.М.Сулейманова) кIел давамариз кIани жегьиларни ава. Абуру 
ина хуьруьн майишатдин гьи жуьредин сеняткарвилер къачузва? Муаллимрин 
мягькем коллектив, талукь тир материалринни алатринни база авани?... – и ва 
колледждин уьмуьрдин важиблу са жерге маса месэлайрин гьакъиндай чна респу-
бликадин ГБПОУ «Аграрный колледждин» Ахцегьрин хилен заведиш Муспагьова 
Земфира Сулеймановнадихъ галаз суьгьбетна.  

Суьгьбетдилай вилик, куьрел-
ди, Ахцегьрин СПТУ-дин, гила 
Аграрный коллеждин тарихдай. 

1990-йисуз баркаллу ахцегьви, высший 
категориядин ва РД-дин лайихлу муаллим 
Идрисов Лукьман Шихрагьимовича (1941- 
2021), хайи ватандиз хкведалди ам Индияда 
СССР-дин посольстводин таржумачи тир) 
кьил кутуналди ва вичин вири чирвал-къу-
ват, таниш-билишвилин мумкинвилер 
ишлемишна, Ахцегьа машгьур 1-мектебдин 
куьгьне базадин бинедаллаз Самур дереда 
сифте яз вижевай училище (ПТУ) ачухна. 
И кар жемятди пара хушдиз кьабулна ва 
месэладин важиблувал аннамишуналди 
адаз райондинруководстводин ва республи-
кадин образованиедин Министерстводин 
патайни куьмекар хьана. Муаллимрин 
хъсан коллектив тешкилна ва дуьз 22 йисуз 
адаз регьбервал гайи Лукьман муаллимдиз 
къе вирибуру рагьмет гъизва. 

Ахпа уьлкведа образованиедин, илла-
ки хуьруьн майишатдин пешекарвилин  
образованиедин къурулуш гьукуматдин 
дикъетдикай хкатуникди Ахцегьрин про-
фтехучилищени федералныйдилай ре-
спубликадин кесиб бюджетал хъивегьна. 
Нетижада ПТУ-дин гьал къвердавай за-
йиф хьана: материалринни алатрин база 
мягькемардай, ремонтрин кIвалахар кьиле 
тухудай, кIелзавай жегьилар тIуьнралдини 
общежитиедал таъминардай мумкинвал 
амукьнач. Ихьтин татугай гьалара ва кар 
алакьдай жегьилриз рехъ гуналди, пенси-
онер Лукьман муаллим ПТУ-дин дирек-
торвилин къуллугъдивай къерех хьана, ана 
насигьатчи муаллимвиле амукьна. 

СПТУ-дин, гилан Аграрный коллеждин 
бине кутур Лукьман Шихрагьимовичан 
къамат, муаллимвилинни тешкилатчиви-
лин бажарагъ-зегьмет хайи коллективди, 
адан ругь ина ама лугьуз, гьич рикIелай 
алудзавач. Адаз Ахцегьрин Аграрный 
колледж Лукьман Идрисован тIварунихъ 
ягъунин ният ава. Кутугай кар я! 

2013-йисан октябрдилай ПТУ-дин 
директорвиле Гьажиев Алмас акъвазна. 
Адалай гуьгъуьниз са кьадар вахтунда 
Амахан Шагьмарданова (гьа макъамда 
Ахцегьрин СПТУ республикадин Белиж 
посёлокдин хел хьана) ва 2015-йисалай ина 
Огни посёлокдин ПУ-дин хилен заведиш 
яз Гуьльназ Гьажибеговади кIалахна. Абур 
вири, педколлективдин хъсан адетар хуьз, 
хъсан-пис, чкадал хуьруьн жегьилрик пеше-
карвилин дурумлу чирвилерни вердишвилер 
кутаз, училищедин материалринни ала-
трин база мягькемариз алахъна. Алай вах-
тунда Огни шегьердин ГБПОУ «Аграрный 
колледждин» Ахцегьрин хилен заведишвал 
Земфира Муспагьовадал ихтибарнава. 

Куьруь къейд.  З.С. Муспагьова 
1987-йисан 13-июндиз Ахцегьрин хуьре 
къуллугъчидин хизанда дидедиз хьана. 
1995-йисуз Ахцегьрин 1-нумрадин юкьван 
чирвилерин мектеб, 2000-йисуз ДГПУ-да 
биолог-психологвилин факультет агал-
кьунралди акьалтIарна. Муаллимвилин 
кIвалах Ахцегь райондин нянин школада 
биологиядин тарсар гунилай гатIумна. 
2002-2022-йисара ада хайи 1-нумрадин 
АСОШ-да психологвиле зегьмет чугуна. 
2022-йисан июлдилай вичикай ихтилат 
физвай колледждин Ахцегьрин хилен за-
ведиш я. 

– Земфира Сулеймановна, эвелимжи 
нубатда, чна ваз къе 13-июнь – хайи югъ 

рикIин сидкьидай мубаракзава. Къуй вахъ 
чандин сагъвал ва жегьилриз дуьз тербия 
ва пешекарвилин чирвилер гунин карда 
агалкьунар хьурай!  Сифте суал: куьне 
колледжда хуьруьн майишатдин гьи се-
няткарвилерай пешекарар гьазурзава? 

– Хайи югъ тебрикунай пара кьадар сагъ-
рай! Иллаки санкцийрихъ галаз алакъалу яз 
уьлкведа, гьакI республикадани АПК-диз 
герек пешекарар гьазуруниз, недай-хъвадай 
ерилу суьрсет гьасилуниз – санлай хуьруьн 
майишатдин производство кIвачел ахкьал-
даруниз кьетIен фикир гузва. Са патахъай, 
АПК-диз пеше хъсандиз чидай пешекаррин 
игьтияж ава, муькуь патахъай, жегьилриз 
агросекторда кIвалахиз кIанзавач. Вучиз 
лагьайтIа, яргъал йисара ахьтин фикир те-
стикь хьанвай хьи, гуя и хилен кIвалахар гъи-
лин залан зегьметдихъ, гъвечIи мажибрихъ 
ва хуьруьн яшайишдин къулайсузвилерихъ 
галаз алакъалу я. Амма исятда маса девир я: 
илим, техника вилик физва ва гьадахъ галаз 
санал хуьруьн чкадин яшайиш, АПК-дин 
гьаларни хъсан патахъ дегиш жезва. Гьави-
ляй чна, «гьина ханатIа, гьана ише атана» – 
урус мисалда лугьурвал, хуьруьн жегьилриз 
чкадал хуьруьн майишатдин пешекарвилин 
юкьван образованидин чирвилер гваз хайи 
Ватанда амукьун теклифзава.   

Суалдиз жаваб яз: цIи чна 40 касдиз агро-
номвилин, сварщиквилин ва дерзичивилин 
сенятрай пешекарвилин образование гана, 
абурув чи колледж куьтягьайвилин гьакъин-
дай адетдин дипломар вахкана.  Эхиримжи 
са шумуд йисуз чаз 40-50 кас выпускникар 
ава. Алай вахтунда чна, винелай тайинар-
навай пландин бинедаллаз, ветеринаррин, 
сварщикрин ва дерзичийрин  группайриз  9 ва 
11-классрин бинедаллаз бюджетдин чкайрал, 
яни пулсуздаказ 75  кас  (гьар дестедиз 25 
кас) абитуриентар кьабулзава. 97 аялди кIел 
давамарзава ва цIийиз кьабулдайбурни кваз 
санлай 172 кас студентар жеда. КIелунин 
вахт куьруь хъувунва: 2-3 йис. Чи студен-
триз вацра 800 манат пул академический 
стипендия ава, алава яз игьтияжлубуруз – 940 
манат, диде-буба галамачир етимриз – 6383 
манат ва СВО-дин иштиракчийрин аялриз – 
2500 манат пул стипендия гузва. Виликрай 
хьиз, компьютерщикар, шофёрар гьазурдай 
мумкинвал авайтIа хъсан тир (гьайиф хьи, 
цIи агрономвал кIанибурни кьабулзавач), 
гьикI хьи и диплом гвай багъманчияр жез 

кIанибур ава. 
– КIелзавайбуруз ина талукь дережада 

чирвилерни вердишвилер къачудай мум-
кинвал ва абуруз чкадал производстводин 
игьтияжлувал, гележег авани?

– Эхь. Авайвал лагьайтIа, колледждиз 
кьабулунин арза гъизвайбурун чIехи пай, 
лугьурвал, «четин» ва уьлквединни респу-
бликадин вузрик экечIиз тахьана хквезвай за-
йифбур я. ЯтIани кIвалахда сифте чкадал тер-
биядин месэлаяр эцигуналди чун алахъзава. 
Муаллимрин 9 касдикай ибарат чи коллектив 

кар алакьдай тежрибалуди я, бязибуру учили-
ще арадал атай йикъалай инихъ кIвалахзава, 
вахт-вахтунда пешекарвилин дережа хкаж-
зава.  Муаллимри «Профессионалитет» 
программадин сергьятраваз тарсарилай алава 
кьилди кIвалах тухузва, яни производствода 
чарасуз тир тежрибадин месэлайриз артух 
фикир гузва, низам-къайдадин патахъай 
диде-бубайрихъ галаз ихтибарлувилин раф-
тарвилер хуьзва… Студентрин кIелунин вахт 
саки 1,5-2 сефердин тIимиларнавай «Профес-
сионалитет» программадини чав жуван вези-
файрив жезмай кьван нетижалудаказ эгечIиз 
тазва. Чи кIвалахдин хъсан натижа-агалкьун 
яз къейдин, цIи чи вири выпускникри ре-
спубликадин вузрани сузра гьукуматдин 
имтигьтанар агалкьунралди вахкана: свар-
щикри Буйнакскдин колледждин, агрономри 
Дагъустандин сельхозуниверситетдин ва 
дерзичийри Хасавюртдин коллледждин ба-
зайрин бинедаллаз. В ирибуру пешекарвилин 
юкьван образованиедин дипломар вахчуна. 
Гьа учебный заведенийрин администрацийри 
чпиз иллаки бегенмиш хьайи выпускникриз 
хкянавай пешейрай чпин заведенийра кIел 
давамарун теклифнава. «Пешекаррин игьти-
яжлувал», «гележег» лагьайла, квез чида хьи, 
алай вахтунда Ахцегьа ичин супер интенсив-
ный багълар арадал гъанва, аниз пешекар 
багъманчийринни агрономрин игьтияж ава. 

– Куьне гъиликай хкатзавай жегьил 
пешекарар зегьметдин чкайрал таъмина-
рунин карда иштиракзавани?

– Мумкинвилериз килигна, эхь. Хъсан 
пешекардиз гьина хьайитIани гьамиша 
муьштери-кIвалах жагъида. Месела, чи 
колледж кIелай луткунви Аскеров Казмира, 
усурви Куруглиев Марсела, ахцегьви Фата-
гьов Эглера вацра 75-80 агъзур манат мажиб 
къачуз Сулейман Керимован малдарвилин 
«Амяк» карханада кIвалахзава. Гзафбур 
сварщикар ва маса жуьре устIарар яз районда 
хсуси кIвалахрал ала, гьакI Урусатда про-
мышленный чIехи карханайра ава.

– И колледжда Ахцегь районэгьлий-
рилай гъейри масанрайни атана кIелзава 
ман?

– Гьелбетда. Кьиблепатан Дагъустандин 
саки вири районрай студентар ава. Исятда 
чи студентрин анжах 60 кас ахцегьвияр я, 20 
кас чи райондин хуьрерай, амайбурни Ми-
скискай, Кьасумхуьрелай, Мегъвергандилай, 

Рутулай, Хъуьлуьдай ва масанрай. Виликрай 
материалринни алатрин база хъсан тирла 
(общежитие, столовой, спортзал, учебный 
машин, трактор, тадаракламиш устIарханаяр 
авай), гьатта яргъал районрайни аялар 
къвезвай: шофёрар, трактористар, санитарар 
гьазурзавай эхир. Гила, лугьузни регъуь я, 
диде-бубаярни галаз бязи аялар училищедик 
экечIиз атана, ина чпиз кIани шартIар авачиз 
акурла, элкъвена хъфизва.

– Дагъустандин Огни шегьердин 
«Аграрный колледждин» Ахцегьрин 
хилен материалринни алатрин базадин 
месэладал кьилди акъвазна кIанзавай. 

– И месэла виридалайни кар алай ва 
рикIик секинсузвал кутазвай кьилинди я. 

Жуван гъилералди тадаракламишна-
вай класс-кабинетрилай алава чаз мад вуч 
ава? Гьакъикъатда са шейни: са гъвечIи 
ник-бустан, сваркадин куьгьне аппаратрин 
устIархана, 1990-йисарилай ишлемишзавай 
цвадай машинар авай дерзичивилин цех ва 
тадаракламиш тушир спортзал. Гена пара 
кьадар сагърай, патав гвай дараматдай Санкт-
Петербургдин «Рассвет» фабрикадин шейэр 
ахкъуддайла, карчи Мисиев Вагифа вичин 
патай чаз кIвалахзавай 4 машинка, парчаяр, 
сварщикриз кIвалахдайла алукIдай парталар 
пишкешна. Жегьилар хуьруьн майишатдин 
пешекарвилерал желбун, девирдин вилик 
фенвай технологийрин карханайра кIвалахиз 
жери хъсан пешекарар гьазурун патал чарасуз 
яз лабораторно-тежрибадин тарсар тухудай 
устIарханаяр, общежитие, столовой, мед-
пункт авач. Студентар производстводин май-
данрал тухуз-хкидай са «Газель» автомашин, 
парникни галай учхоз герек я. ИкI хьанайтIа, 
зегьметдин тербия ва тежриба гуналди чилел 
кIвалахиз, техника ремонтиз къазанмишна, 
чавай чун хуьз ва масадалай аслу тушиз 
училищедин игьтияжар таъминариз жедай. 

– Бес квез райондин, Дагъустандин 
Огни шегьерда авай кьилин колледждин, 
гьатта спонсоррин патай хьайитIани са 
куьмек авачни? 

– Хабар вирибуруз ава, куьмекарни хиве 
кьазва, амма гьелелиг арадал атанвай затI 
авач. Умуд ква, гьелбетда. Шаз районда са 
мярекат аваз иниз, чи патав гвай 1-школадин 
кьве мертебадин куьгьне дараматдиз килигиз 
тир жеди (гила ам кьилди касдивай район-
дин хийирдиз маса къахчунва), райондин 
кьил Абдул-Керим Палчаевахъ галаз РД-дин 
регьбер Сергей Меликов, республикадин 
Гьукуматдин Председателдин заместитель 
Нариман АбдулмутIалибов, хуьруьн майи-
шатдин Министрдин 1-заместитель Шарип 
Шарипов ва чи машгьур карчи Жамалдин 
Пашаев атанай. Абур колледждин гьаларихъ 
галазни таниш хьана. Гьа чIавуз чи колледж 
девирдин истемишунрив кьур СУЗ-диз эл-
къуьрун патал герек вири жуьредин куьме-
кардай, гьатта школадин куьгьне дараматни 
капитальнидаказ ремонт хъувуна, Ахцегьрин 
Аграрный колледж юкьван пешекарвилин 
образованидин кьилди чкадиз элкъуьрдай 
ихтилат хьана. Ажеб тир и фикир кьилиз 
акъудиз хьанайтIа.

– Малум тирвал, куь колледждай акъ-
атай хейлин ксари СВО – дин жергейра 
къуллугъзава. Шаксуз, им жегьилриз 
ватанпересвилин тербия гунин месэла лап 
хъсан чкадал алайвилин делил я.

– Эхь, чи тербиядикай хкатай 20-далай 
гзаф жегьилри алай вахтунда Донбассда 
укронацистрихъни НАТО-дин уьлкейрин 
фашистрихъ галаз Ватан хуьнин къати жен-
гера акитивнидаказ иштиракзава. Бязибурун 
тIварар кьан: Вагьабов Артур, Бегагъаев 
Равиль, Абдулгьашумов Арсен, Рамазанов 
Айбек, Гьажиев Жамирзе, Жамирзоев Роберт 
ва масабур. Гьайиф хьи, 6 кас игитвилелди 
телеф хьайибурни ава: Ильясов Тамерлан, 
Гьажиев Балагъа, Къантемиров Шихме-
гьамед, Керимов Арсен, Азизов Васиф, 
Гьуьсейнов Гьажи. Акьалтзавай несилдиз 
ватанпересвилин чешне эцигун ва несилрин 
рикIера эбеди амукьун патал чна абуруз 
колледжда баркаллувилин махсус кьул-стенд 
туькIуьрнава.  


